
 

 

 

 

YB DATO’ SRI HASAN BIN MALEK 

MENTERI PERDAGANGAN DALAM NEGERI, 

KOPERASI DAN KEPENGGUNAAN  

 

MAJLIS PELANCARAN OPERASI ANTIPENCATUTAN BAGI 

MENGHADAPI PELAKSANAAN  

CUKAI BARANG DAN PERKHIDMATAN (GST) 

14 JANUARI 2015 (RABU) 

 

 

Bismillahirrahmanirrahim. 

 

YB Senator Dato’ Seri Ahmad Bashah bin Md. Hanipah 

Timbalan Menteri Perdagangan Dalam Negeri,  

Koperasi dan Kepenggunaan 

 

YBhg. Dato’ Sri Alias bin Haji Ahmad 

Ketua Setiausaha 

 

YBhg. Dato’ Azmi bin Lateh 

Timbalan Ketua Setiusaha (PDN) 

 

YBhg. Dato’ Basaruddin bin Sadali 

Timbalan Ketua Setiusaha (F&K) 

YBhg. Dato’ Zaidon bin Haji Asmuni 

Timbalan Ketua Setiusaha (P) 

 

Yang berusaha Encik Mohd Roslan bin Mahayudin 

Pengarah Penguatkuasa 

 

Ketua-ketua bahagian 

 

Ketua-ketua agensi  

   

Pengarah-pengarah negeri 

 

Ketua-ketua penguatkuasa negeri dan daerah 

 

Tuan-tuan dan puan-puan yang dihormati sekalian. 

 

Assalamu'alaikum Warahmatullahi Wabarakatuh.  

 

Salam Sejahtera dan Salam 1Malaysia. 

 

1. Terlebih dahulu saya memanjatkan rasa kesyukuran ke hadrat Allah SWT 

kerana dengan izin-Nya dapat kita bersama-sama hadir pada Majlis Pelancaran 

Operasi Antipencatutan pada hari ini.  

 

2. Sebagaimana kita sedia maklum, Cukai Barang dan Perkhidmatan atau Goods 

and Services Tax (GST) akan dilaksanakan pada 1 April 2015. Pelaksanaan GST akan 

memberi kesan langsung ke atas harga barang dan perkhidmatan dan keadaan ini 

mencetuskan persepsi negatif bahawa akan berlaku kenaikan harga yang tidak 

terkawal jika tidak ditangani secara baik oleh Kerajaan.  

3. Kementerian telah diberi tanggungjawab dan amanah besar dalam 

pelaksanaan GST dimana kita harus pastikan para peniaga tidak mengambil 

kesempatan menaikkan harga barang dan perkhidmatan.   

 

4. Ekspektasi Kerajaan dan rakyat  terhadap Kementerian dalam menghadapi 

pelaksanaan GST adalah untuk memastikan tidak berlaku kegiatan pencatutan iaitu 

membuat keuntungan tinggi yang tidak munasabah dengan menaikkan harga 

barang dan perkhidmatan. 

 

5. Dalam mengatasi tindakan pencatutan (profiteering) atau pengambilan 

keuntungan tinggi yang tidak munasabah yang mungkin berlaku sebelum dan 

semasa GST dilaksanakan, maka Kementerian akan menguatkuasakan Akta Kawalan 

Harga dan Antipencatutan 2011. Akta ini telah dipinda bagi memantapkan 

penguatkuasaan dan pindaan Akta tersebut telah berkuatkuasa pada 1 September 

2014.  

 

6. Bagi melengkapi akta tersebut, satu peraturan baru iaitu Peraturan-Peraturan 

Kawalan Harga dan Antipencatutan (Mekanisme Untuk Menentukan Keuntungan 

Tinggi Yang Tidak Munasabah) (Margin Keuntungan Bersih) 2014 telah berkuat 

kuasa pada 1 Januari 2015. Peraturan ini menetapkan mekanisme untuk 

menentukan keuntungan tinggi yang tidak munasabah dalam pelaksanaan GST 

yang mana peniaga tidak boleh menaikkan margin keuntungan bersih bagi barang 

atau perkhidmatan dalam tempoh yang dinyatakan.     

 

7. Akta dan peraturan yang telah dipinda dan digubal dengan sistematik perlu 

disusuli dengan penguatkuasaan yang strategik bagi memastikan peniaga tidak 

mengambil kesempatan untuk memanipulasi harga. Dalam hubungan ini, pegawai 

penguatkuasa memainkan peranan penting bagi menentukan kejayaan 

penguatkuasaan untuk mengatasi isu pencatutan bukan sahaja berkaitan dengan 

GST malahan termasuk tindakan ke atas mana-mana pihak yang cuba 

mengeksploitasikan keadaan untuk  menaikkan harga secara tidak munasabah.  

Oleh itu, saya mahu semua Pegawai Penguatkuasa memberi komitmen dengan 

menjalankan tindakan penguatkuasaan yang tegas bagi  menentukan tidak berlaku 

kenaikan harga yang tidak munasabah sebelum dan semasa GST.  

 

8. Negara kita mengamalkan perdagangan bebas dan ekonomi terbuka.  Isu 

kenaikan harga tidak dapat dielakkan memandangkan terdapat pelbagai faktor 

penyumbang kepada kenaikan harga tersebut.  Antara faktor utama adalah kuasa 

pasaran yang ditentukan oleh permintaan dan penawaran. Namun demikian, 

penglibatan dan campurtangan Kementerian masih diperlukan untuk menangani 

sebarang ketidakseimbangan yang mungkin berlaku dalam pasaran disebabkan 

manipulasi oleh pihak-pihak yang cuba mengambil kesempatan.  

 

9. Dalam pelaksanaan sistem percukaian GST, Kerajaan tidak akan 

berkompromi dengan sesiapa yang cuba mengambil kesempatan. Penguatkuasaan 

pematuhan kepada peraturan mekanisme margin keuntungan bersih akan 

dilaksanakan dengan tegas bagi memastikan peniaga tidak mengambil peluang 

mengeksploitasi harga dengan memberi alasan GST. Sebarang kenaikan harga yang 

dikesan dan didapati tidak mematuhi peraturan mekanisme margin keuntungan 

bersih akan diambil tindakan.  

 

10. Mekanisme pencatutan bersabit dengan GST yang dikuatkuasa   

Kementerian bukan satu perkara yang mudah dilaksanakan. Pegawai Penguatkuasa 

perlu memantapkan peranan utama  penguatkuasaan dari aspek pemeriksaan dan 

pematuhan.  Kepakaran dalam bidang pengauditan dokumentasi perniagaan adalah 

diperlukan bagi  memastikan kesahihan urus niaga di setiap rantaian pengedaran 

barang dan perkhidmatan.  Bagi tujuan ini, pegawai penguatkuasa perlu 

dilengkapkan dengan pengetahuan pengauditan dan perakaunan bagi memastikan 

proses menjejaki manipulasi harga oleh peniaga yang melakukan perbuatan 

mencatut dapat dikesan. Dengan ini, selain dari  melatih pegawai-pegawai, mereka 

juga perlu dilengkapi dengan garis panduan dan prosedur standard kerja (SOP) 



 5 

untuk memastikan tindakan penguatkuasaan dijalankan dengan efektif dan 

berintegriti.  

 

11. Bagi memperkasa tugas penguatkuasaan, Kementerian telah menubuhkan 

Unit Antipencatutan di Bahagian Penguatkuasa dan KPDNKK Negeri untuk 

menangani isu-isu pencatutan oleh peniaga dalam pelaksanaan GST.  Kerajaan telah 

meluluskan pertambahan sebanyak 472 perjawatan kepada Kementerian bagi 

tujuan tersebut.  

 

12. Pelancaran Operasi Antipencatutan ini menandakan bermulanya gerak 

gempur secara terancang penguatkuasaan terhadap aktiviti pencatutan GST. 

Objektif utama operasi ini adalah untuk menjalankan penguatkuasaan pematuhan 

kepada Peraturan Mekanisme Margin Keuntungan Bersih atau Net Profit Margin.  

 

13. Operasi ini adalah isyarat kepada peniaga bahawa Kementerian tidak akan 

berkompromi dengan perbuatan mengambil keuntungan yang tidak munasabah 

dengan memberi alasan GST dan memberi mesej kepada rakyat bahawa Kerajaan 

serius menangani isu kenaikan harga dalam menangani isu kos sara hidup yang 

tinggi.   

 

14. Operasi ini berbeza daripada operasi-operasi yang pernah dilaksanakan oleh 

Kementerian sebelum ini di mana mekanisme penguatkuasaan tertumpu kepada 

pengauditan dokumentasi dan rekod perniagaan syarikat. Operasi ke atas 

perbuatan mencatut ini memerlukan risikan pasaran atau market intelligent 

dilaksanakan bagi  mengenal pasti amalan pasaran atau market behaviour yang 

menjadi pendorong kepada pergerakan harga.  

 

15. Bagi memastikan penguatkuasaan yang lebih adil ke atas  peniaga, 

Kementerian akan terus mengadakan engagement  dengan para peniaga untuk 

memberi  penerangan mengenai pematuhan kepada undang-undang pencatutan 

yang berkuatkuasa sama ada melalui persatuan-persatuan dan dewan-dewan 

perniagaan ataupun business  establishments.  Walau bagaimanapun, Kementerian 

akan meneruskan tindakan undang-undang terhadap peniaga yang masih gagal 

mematuhi perundangan yang telah ditetapkan selepas engagement dibuat.  

 

16. Tumpuan operasi adalah ke atas semua peringkat perniagaan termasuk 

pengeluar, pengedar, pengimport, pemborong dan peruncit. Kementerian akan 

memulakan operasi  dengan  menggerakkan pemantauan ke atas lebih daripada 

1,000 pengeluar dan pengedar barangan pengguna utama dalam negara yang telah 

dikenal pasti bagi memastikan tidak berlaku kenaikan harga tanpa sebab-sebab 

yang munasabah.  Kementerian akan berkerjasama dengan agensi-agensi kerajaan 

lain seperti Jabatan Kastam Diraja. 

 

17. Saya ingin melihat Pengarah Penguatkuasa memberi tumpuan yang serius  

terhadap operasi Antipencatutan pada tahun ini supaya kenaikan harga barang dan 

perkhidmatan dapat dikawal dengan sebaik-baiknya untuk memastikan 

pelaksanaan GST dapat berjalan dengan lancar.  Saya juga harap Pengurusan 

Tertinggi Kementerian termasuk KSU, Pengarah Bahagian, Pengarah Negeri dan 

Pengarah Agensi sendiri memberi komitmen dan kerjasama dalam hal ini untuk 

memastikan kejayaan operasi ini.  

 

18. Dengan lafaz Bismillahirrahmanirrahim, saya dengan rasminya melancarkan 

operasi antipencatutan yang dinamakan OPS CATUT mulai 14 Januari 2015.  

 

Sekian 

 

Wabillahi Taufiq Walhidayah Wassalamualaikum Warahmatullahi Wabaraktuh. 

